
П.Ф. Шаховлöн «Тöлыс бара вöлі кöдзыд» висьтын Ёгор дядьлöн образ
П.Ф. Шахов – коми гижысь, кодлöн перö улысь петіс уна гижöд. Лыддьысьысьяслы бура тöдсаöсь Öксинь тьöтлöн, Тольчи Ваньлöн, Канев Митралöн да мукöд геройяслöн образъяс. Таво гижысьлы тырис эськö кöкъямысдас вит арöс, но ачыс Пётр Федотович эз ов тайö тшупöда пасöдз.

Коми литература велöдысь вöзйис миянлы асшöра тöдмасьны гижысьлöн творчествоöн. Сиктса шöр библиотекаын меным сюри «Вежон кежлö том кадö» небöг, коді öтувтö ас пытшкас кык висьт да öти повесьт, коді и сетіс книгалы ним. Меным тайö небöгысь сьöлöм вылö воис «Тöлыс бара вöлі кöдзыд» висьт.

Гижöдын шöр герой – «раммöм сьöлöма, шоныд видзöдласа, небыд вöраса да пыдісянь петысь гусякодь гöлöса» Ёгор дядь, сизимдас арöс гöгöра пöрысь морт. Сійö дöвеч. Василиса гöтыр дыр висьöм бöрын кувсис, челядь ас котыръясöн разöдчисны му пасьта коді кытчö. Пöрысь морт олö öтнас, но сы йылысь оз вунöдлыны: пыравлö чай юыштны ветымын арöса Анфиса, пес-ва вöчö Миколай, дядьöн шуысь, гажа юрöн пыравлывлö и Генрих племянник.
Бöрö кольöма Ёгорлöн олöм, тшöкыда видзöдлывлö сійö кольöм воясö, казьтывлö вöвлöмсö. Öткöн олысь мортлы сöмын и кольö, мый казьтывлыны. Кутшöм, вöлöмкö, страшнö пöрысьмыны… Ме ог кöсйы кольччыны öтнам… А друг мыйкö лоас? Да и рытъясын öтнадлы гажтöм-шуштöм. Ёгор дядь мöвпалö сы йылысь, медым öтлаасьны Анфисакöд, но рöдняыс прöтив, оз во налы сьöлöм вылö аньыс. Ме ог гöгöрво, мый лёкыс сыын, мый кык öтка олöма нин йöз кутасны овны öти вевт улын. Öтлаын олігöн öд оз ло гажтöм, да и повны оз нин ков нинöмысь. А Ёгор дядьлöн рöдвуж шуö: «Кольöма нин Анфисаасян пöраыд… Выжыв кадыд воö, а тэ томджык нывбабакöд тольöдчан, ичиньö паметь он вежавидз». Оз гöгöрвоны найö пöльыслысь майшасьöмъяссö. А Ёгор пöльлы яндзим, мыжаöн асьсö кылö, но видлö и венласьны, вайöдö Василиса гöтырлысь бöръя кывъяс: «Аслыд ов, Ёгор, нинöм вöсна эн тöждысь, кыдз кужан, красуйтчы». Мортыс зільö овны водзö, но керка пытшкын ставыс казьтылö гöтыр йылысь. Анфисакöд чай юигöн сійö пыр орччöдö кык аньöс. И артмö сідз, мый Ёгор дядь оз вермы висьтавны Анфисалы ас кылöмъяс йылысь, но и тайö аньтöг рытъяс кольöны гажтöма, велалöма нин лои мортыс дорö. Сэк жö пöльыс «гöгöрвоö, мый мортлы некор оз сюр овны сöмын ас радиыс, сылы медбöръя лов шыöдзыс лоö мыйыськö майшасьны, виччысьны, медым аслас олöмöн эз ло сійöс кытшалысьяслы серам пыдди».
Ёгор дядьлöн быдмисны квайт ныла-пи. Медыджыд пиыс Öлексан усис Великöй Отечественнöй война вылын. Батьыс мыждö асьсö пи кулöмын, мыйла эз висьтав медся главнöйсö: «колö вöлі сьöрсьыд новлöдлыны вöр трöпаясті, ош гу дорö матыстлыны, сьöкыд нопйöдлыны, колö вöлі мудеритны да мужичöйöн лоны велöдны, колö вöлі немецъяс йылысь висьтавны». Ачыс геройыс воюйтіс первöй Мировöй война вылын, колис ловйöн, локтіс чужан сиктö, вужъяссис…
А челядьыс разалісны, кык дядьöн шуысьыс сиктын и колисны, найö мыйтакö и вежöны пöрысь мортлы пиянсö. Миколай лыддьö, мый сійö вермö индыны дядьыслы, кыдзи колö овны. А Генрих «шома юрöн» пыравлывлö, медым «олöм йывсьыс тöлкуйтыштны». Кыкнан племянниклысь оласногсö оз гöгöрво, оз примит пöрысь мортыс, но вежны на олöмын нинöм оз вермы: ыджыдöсь, олöны ас юрöн, ас выланыс ыджыдалöны, ас ног олöмсö гöгöрвоöны. А Ёгор дядь бура аддзö и гöгöрвоö талунъя олöмын вежсьöмъяс, примитö найöс. Генрихкöд важ олöм йылысь сёрнитігöн шуö: «Пöльяс мозыс кö тыла вöчны ковмис – эськö öдйö караул горöдіс, бюллетень корис». Висьтса шöр герой ас арлыд вылö видзöдтöг оз вошты кöсйöм: тöдмавны унджык кытшалысь олöм йылысь. Вöлі кö сылöн позянлун, «вирыс кö важ моз котраліс да мускулъясыс кö брунакылісны, пияныс туй кузя эськö муніс». Но мортыс выльысь оз томмы. Ёгор дядь ас олöмсö орччöдö сувтöм параходнас, став олöмыс сы гöгöр тэрмасьö, а сылы некытчö тэрмасьны, «шума олöмыс сытöг кывтö уна йöза ыджыд параходöн». Медся ёся пöрысь мортыс кылö ас öткалунсö тулысын, сэк, кор чужан муö локтöны лэбачьяс: «Кык олöма морт оз вöрзьöдны «сибдöм пароходсö». Вот эськö пияныс кö воисны». Но пиян оз локны. На йылысь пöльлы казьтылö и керка дорын садитöм льöм сад. Челядьныс оз вунöдны бать йылысь, корöны ас дорö овны, но Ёгор, сиктса олысь, абу велалöма карса олöм дорö, а пиян оз нин вермыны овны сиктын. Йитöдсö кытöны письмöяс пыр. Ёгор дядь ёна радейтö ас челядьсö, виччысьö найöс, ас мöвпъясын пыр корö найöс локны гортö, но письмöясын та йылысь оз гиж, дзик мöд кывъяс петöны лист вылö: «Тöлыс бара вöлі кöдзыд…». Ме думысь, оз быд бать-мам вермы лэдзны ас дорысь челядьсö, а Ёгор дядь вермис, велöдіс ныв-писö и сетіс позянлун налы корсьны тайö олöманыс ин.
П. Шахов тайö гижöдлысь шöр мöвпсö восьтö висьт помын: «Ёгор – пöльяс мулöн нэмöвöйся раб, сійö оз вермы овныссö öшинь пыр тыдалысь вöр-ватöгыс да сэті быд лун вуджöртысь йöзтöгыс… Ёгор оз кöсйы мулöн ичöт кытш дорö татшöм сирасьöмсö пияныслы, внукъясыслы. Сійö кöсйö, мед найö босьтöны сьöлöм берданыс ещö ыджыдджык сьöкта – паськыд чужан мулöн уна помö öткодь пöся радейтчöм». 

Ме – сиктса олысь – абу сöглас Пётр Шаховкöд сы серти, мый сиктсаыс – тайö «пöльяс мулöн нэмöвöйся раб». Ог лыддьы ачымöс рабöн, прöстö, кодлыкö сьöлöм вылö воö карса олöм, а кодлыкö – сиктса. Став том войтырыс кö кутасны овны каръясын, коді кольччас сиктас? Мый лоö сиктыскöд? Сиктыс кусас-бырас, и таын дзик нинöм бурыс абу. Ме эськö велöдчöм бöрын радпырысь кольчча чужан сиктö, но тані оз сюр уджыс. Вот и артмö, мый кöсъя öтитор, а вöчны лоö мöдтор.

Ёгор пöльыс меным ёна воис сьöлöм вылö, сылöн зэв аслыспöлöс думъяс, сійö вежöра да ылö видзöдысь морт. И сэк жö тайö геройсö меным зэв жаль, öд сійö ас пöрысь кадсö коллялö öтнас, ас челядьтöг, но оз мыжды найöс, а быд ног правдайтö.
«Тöлыс бара вöлі кöдзыд» висьт – тайö мортлöн öткалун йылысь гижöд, сиктса олöм йылысь гижöд. А коді талун сиктын олысьыс? Тайö пöрысь морт, та вöсна и висьтын шöр геройыс – олöма морт Ёгор дядь.

